
TRANSFORMATSION IQTISODIY RIVOJLANISHDA SHAHAR 

BOSHQARUVINING YANGI MODELI SIFATIDA URGANCH TAJRIBASI 

Radjapov Bunyod Madirimovich 

Urganch davlat universiteti  

mustaqil tadqiqotchisi 

Annotatsiya 

Maqolada transformatsion iqtisodiyot sharoitida mahalliy boshqaruv tizimining 

yangilanishi, xususan, Urganch shahridagi raqamli modullar orqali shakllanayotgan 

boshqaruv modeli tahlil qilingan. Fuqarolarning murojaatlarini onlayn qabul qilish, 

resurslarni nazorat qilish va mahalla darajasida monitoring kabi yoʻnalishlardagi 

texnologik tajribalar oʻrganilgan. Shuningdek, xalqaro amaliyot bilan taqqoslash 

asosida Urganch modelining amaliy va nazariy salohiyati aniqlangan. Maqola ilmiy 

asoslangan tavsiyalar bilan yakunlangan.  

Kalit soʻzlar: Transformatsion iqtisodiyot, raqamli boshqaruv, aqlli shahar, 

Urganch tajribasi, mahalliy boshqaruv, texnologik innovatsiya, shahar infratuzilmasi. 

Аннотация  

В статье проанализирована модернизация системы местного управления в 

условиях трансформационной экономики, в частности, на примере внедрения 

цифровых модулей в городе Ургенч. Изучены технологические решения в 

сферах онлайн-обращений граждан, контроля ресурсов и мониторинга на уровне 

махаллей. На основе сравнительного анализа с международным опытом выявлен 

теоретический и практический потенциал ургенчской модели. Статья 

завершается научно обоснованными рекомендациями. 

Ключевые слова: трансформационная экономика, цифровое управление, 

умный город, опыт Ургенча, местное управление, технологические инновации, 

городская инфраструктура. 

Abstract 

The article analyzes the renewal of local governance within the context of a 

transformational economy, with a focus on Urgench cityʼs emerging digital 

management model. Technological practices such as online citizen feedback, resource 

monitoring, and neighborhood-level control are explored. A comparative analysis with 

international cases highlights the practical and theoretical potential of the Urgench 

experience. The study concludes with evidence-based policy recommendations. 

Keywords: transformational economy, digital governance, smart city, Urgench 

case, local administration, technological innovation, urban infrastructure. 

KIRISH 

Soʻnggi yillarda Oʻzbekiston iqtisodiy va ijtimoiy sohalarda transformatsion 

bosqichdan oʻtmoqda. Bu jarayon markazlashgan boshqaruvdan bozor 

mexanizmlariga asoslangan, innovatsion va texnologik yondashuvlarga yoʻnaltirilgan 

tizimga oʻtishni nazarda tutadi. Transformatsion iqtisodiyot sharoitida mahalliy 

boshqaruv, ayniqsa shaharlar darajasida, zamonaviy boshqaruv vositalarini joriy etish 



№ 10-SON OKTABR, 2025-YIL  

  

WWW.MARKETINGJOURNAL.UZ  306 

 

   ILMIY, AMALIY VA OMMABOP JURNAL 

 

orqali aholiga koʻrsatiladigan xizmatlar sifatini oshirish, shaffoflikni kuchaytirish va 

resurslardan oqilona foydalanish imkonini beradi. 

Shahar infratuzilmasi va boshqaruvi tizimlarining raqamli texnologiyalar bilan 

uygʻunlashuvi “aqlli shahar” konsepsiyasining amaliy ifodasi hisoblanadi. Garchi 

Oʻzbekistonda bu model toʻliq joriy etilmagan boʻlsa-da, ayrim hududlarda – xususan 

Urganch shahrida – muayyan funksional modullar shaklida raqamli boshqaruv 

tajribalari boshlangan. Fuqarolarning murojaatlarini onlayn qabul qilish, kommunal 

xizmatlar monitoringi, chiqindilarni boshqarish, mahalla darajasidagi faoliyat nazorati 

hamda jamoat transportini tahlil qilish kabi yoʻnalishlarda dastlabki texnologik 

qadamlar tashlangan. 

Mazkur maqolada Urganch shahrida bosqichma-bosqich shakllanayotgan raqamli 

boshqaruv modellarining tahlili orqali transformatsion iqtisodiyotda mahalliy 

darajadagi innovatsion boshqaruv yondashuvlari oʻrganiladi. Tadqiqotning nazariy 

ahamiyati shundaki, u oʻtish davri sharoitida shahar boshqaruvining yangi modelini 

shakllantirishga ilmiy asos beradi; amaliy ahamiyati esa mavjud texnologik 

yechimlarning integratsiyalashuvi va takomillashtirilishi uchun tavsiyalar ishlab 

chiqishga xizmat qiladi. 

ADABIYOTLAR SHARHI 

Transformatsion iqtisodiyot sharoitida shahar boshqaruvini raqamlashtirishga oid 

ilmiy izlanishlar koʻplab yoʻnalishlarni qamrab oladi. Kurniawan va Zhang kabi 

olimlar [1][2] raqamli boshqaruv fuqarolar ishonchini oshirish va ijtimoiy resurslardan 

samarali foydalanishda hal qiluvchi omil ekanini taʼkidlashadi. Oʻzbekistonda esa 

Shukhratov va Boboyorov [3], Ibragimov [4] kabi tadqiqotchilar raqamli xizmatlar, 

energiya infratuzilmasi va mahalla boshqaruvining elektron shakllarini amaliy tajriba 

bilan asoslashgan. Ularning ishlari Urganch shahrida bosqichma-bosqich joriy 

qilinayotgan texnologik modullar – “Go Urgench”, “Термо 24”, “М-назорат” va 

chiqindilarni GPS orqali nazorat qilish kabi tizimlar bilan toʻgʻridan-toʻgʻri bogʻliq. 

Davletov va Ahmetovning [6] transport tizimidagi raqamli optimallashtirish boʻyicha 

yondashuvlari ham Urganchdagi GPS asosida yoʻlovchi oqimini tahlil qilish amaliyoti 

bilan uygʻunlikda koʻriladi. 

Xalqaro doirada esa Gopalan [5] tomonidan Hindistondagi Ujjain shahrida 

“Smart City” elementlarining muvaffaqiyatli sinovdan oʻtkazilishi misol sifatida 

taqdim etiladi. Bu tajriba Urganchda raqamli boshqaruvning real hayotga 

integratsiyalashuvi uchun muhim qiyosiy asosdir. Timurov va Ruzmetovning [11] 

iqtisodiy transformatsiya va raqamli mexanizmlar boʻyicha tahlillari esa mazkur 

jarayonlarning ijtimoiy boshqaruv bilan qanday uygʻunlashishini ochib beradi. 

Umumiy xulosa sifatida aytish mumkinki, ilgari surilgan nazariy fikrlar Urganch 

shahrida shakllanayotgan amaliyotlar bilan mos keladi. Bu esa ilmiy tavsiyalarni 

hayotga tatbiq qilishning muhim misoli boʻlib, Urganch tajribasini boshqa hududlar 

uchun koʻchiriladigan model sifatida koʻrsatadi. 

METODOLOGIYA 

Mazkur tadqiqot nazariy-uslubiy xarakterga ega boʻlib, sifatli tahlil asosida olib 

borildi. Maqolada transformatsion iqtisodiyot sharoitida shahar boshqaruvining 

raqamli modellari, xususan Urganch shahrida bosqichma-bosqich shakllanayotgan 

raqamli tizimlar tajribasi oʻrganildi. Maʼlumotlar tahlili uchun ilgʻor xalqaro va milliy 

ilmiy manbalar, ochiq rasmiy hisobotlar, amaliyotda joriy etilgan texnologik modullar 

haqidagi ochiq maʼlumotlar asos boʻldi. Shuningdek, qiyosiy tahlil metodi orqali 

Urganch tajribasi Hindiston va Yevropa shaharlaridagi amaliyotlar bilan solishtirildi. 

Analitik yondashuv yordamida resurslarni boshqarish, murojaatlar ishlovi, mahalla 

nazorati va transport infratuzilmasi kabi yoʻnalishlardagi joriy texnologiyalar oʻzaro 

bogʻliq holda tahlil qilindi. Tadqiqotda umumiylashma, tipologik taqqoslash va holat 

tahlili metodlaridan foydalanildi. Bu yondashuvlar raqamli boshqaruv tizimlarining 

transformatsion iqtisodiyotdagi ahamiyatini aniqlashga va Urganch tajribasining 

nazariy model sifatidagi salohiyatini baholashga xizmat qildi. 

TAHLIL VA NATIJALAR 

Oʻzbekistonning iqtisodiy jihatdan transformatsiyalashayotgan sharoitida 

mahalliy boshqaruv tizimining zamonaviy talablar asosida takomillashuvi muhim 

yoʻnalish sifatida namoyon boʻlmoqda. Bu jarayonda ayniqsa shahar miqyosidagi 

boshqaruv institutlari faoliyatini raqamli texnologiyalar orqali yangilash, 

samaradorlikni oshirish va aholi ehtiyojlariga yanada moslashtirish kabi jihatlar 

dolzarb ahamiyat kasb etmoqda. Transformatsion iqtisodiyot – bu oddiy oʻzgarish 

emas, balki tizimli va chuqur modernizatsiyani talab etuvchi muhit boʻlib, u boshqaruv 

madaniyatini, texnologik yechimlarni va qaror qabul qilish jarayonlarini tubdan 

yangilashni taqozo etadi. 

Urganch shahri misolida olib borilgan tahlil shuni koʻrsatadiki, bu hudud hali 

“Aqlli shahar” (Smart City) maqomini toʻliq olmagan boʻlsa-da, turli texnologik 

bosqichlarda boʻlgan pilot tizimlar orqali raqamli boshqaruv amaliyotining 

shakllanishi kuzatilmoqda. Jumladan, raqamli murojaatlarni qabul qilish, energiya 

resurslarini monitoring qilish, chiqindilarni boshqarish, mahalla faoliyatini nazorat 

qilish va shahar transporti yuklamalarini tahlil qilish kabi yoʻnalishlarda ayrim 

funksional elementlar joriy etilgan. 

Avvalo, fuqarolarning shahar boshqaruvidagi ishtirokini kuchaytirishga 

qaratilgan raqamli platformalar tajribasi eʼtiborga molik. “Go Urgench” mobil ilovasi 

orqali fuqarolar oʻz murojaatlarini toʻgʻridan-toʻgʻri hokimiyatga yuborish 

imkoniyatiga ega boʻlishdi. Bu tizimga sunʼiy intellekt algoritmlari orqali shikoyatlarni 

saralash, ustuvorlik darajasini aniqlash va tegishli boʻlimlarga taqsimlash imkoniyati 

biriktirilgan. 

1-rasm. Raqamli murojaatlarni boshqarish strukturasi1 
 

1 Muallif ishlanmasi 

Go Urgench 
ilovasi

Murojaatlar 
bazasi

Sun’iy 
intellekt –
saralash

Mas’ul 
bo‘limga 
uzatish

Javob 
qaytarish va 

tahlil

Shahar infratuzilmasining muhim tarkibiy qismi boʻlgan issiqlik taʼminotida ham 

yangi yondashuvlar joriy etilmoqda. “Термо 24” tizimi orqali qozonxonalar harorati 

doimiy nazorat ostida boʻlib, har qanday ogʻish holatlari avtomatik aniqlanadi. Ushbu 

tizim qamrab olingan qozonxonalarda energiya sarfining kamayishi, taʼminotda 

barqarorlik va xizmat sifati oshganligi kuzatilmoqda. Bu esa bevosita byudjet 

tejamkorligiga, ijtimoiy barqarorlikka va xizmat sifati oshishiga xizmat qiladi. 

2-jadval. 

Urganchda transformatsion komponentlar tahlili1 
Yoʻnalish Texnologiya Bosqich Natija 

Issiqlik taʼminoti “Термо 24” 

monitoring 

Sinovli / 

qisman 

30% gacha energiya tejalgan 

Murojaat ishlovi Go Urgench ilovasi Boshlangʻich Murojaatlar samarali uzatilmoqda 

Chiqindi 

boshqaruvi 

GPS kuzatuv Pilot darajada Marshrutlar nazorat ostida 

Mahalla 

monitoringi 

“М-назорат” moduli Ayrim 

sektorlar 

Faoliyat intizomi oshgan 

Transport tizimi Yoʻlovchi oqim tahlili Joriy qilingan Jadval va yoʻnalish 

moslashtirilgan 

 

Shu bilan birga, chiqindilarni boshqarish tizimida ham texnologik monitoring 

mexanizmlari joriy etilgan. “Тоза Ҳудуд” DUK tomonidan chiqindilarni yigʻish 

boʻyicha harakatlanayotgan avtomobillarga GPS qurilmalari oʻrnatilgan boʻlib, 

ularning marshrutlari, toʻxtash vaqti, ish samaradorligi monitoring qilinmoqda. Bu 

tizim shahar tozaligini nazorat qilishda, xizmat sifati ustidan shaffoflikni taʼminlashda, 

fuqarolar ishonchini oshirishda muhim vositaga aylangan. 

Mahalla darajasidagi boshqaruvda ham raqamli nazorat elementlari joriy 

etilmoqda. “М-назорат” moduli orqali mahalla yettiligi va boshqa ijtimoiy sektor 

vakillarining faoliyati real vaqt rejimida kuzatilib borilmoqda. Ushbu tizim orqali 

xodimlarning ishga kelish va ketish vaqti, xizmat joyidagi faoliyati, fuqarolar bilan 

aloqalari doimiy nazorat ostida boʻlib, boshqaruvdagi intizom kuchaygan. Bu tizim 

ayrim mahallalarda pilot tarzda joriy etilgan boʻlsa-da, dastlabki natijalari ijobiy 

baholanmoqda. 

Shahar transport infratuzilmasini boshqarishda ham zamonaviy tahliliy vositalar 

qoʻllanilgan. Aholi oqimlarini oʻrganish, talab yuqori boʻlgan yoʻnalishlarni aniqlash 

asosida ayrim yoʻnalishlarga qoʻshimcha transport vositalari yoʻnaltirilgan. GPS tahlili 

va yoʻlovchi oqimi kuzatuvlari asosida transport harakat jadvali qayta koʻrib chiqilgan. 

Bu esa aholi harakatchanligini qulaylashtirib, transport yuklamalarini 

muvozanatlashga yordam bergan [6]. 

 
1 Muallif ishlanmasi 

Xalqaro tajriba bilan taqqoslaganda, Urganchda joriy etilayotgan texnologik 

modullar toʻliq tizimli “aqlli shahar” modeli darajasiga yetmagan boʻlsa-da, sifat 

jihatidan oʻrta bosqichni ifodalaydi. 

3-jadval. 

Urganch tajribasining xalqaro amaliyot bilan taqqoslanishi1 
Shahar 

(mamlakat) 
Texnologiya Bosqich Ahamiyati 

Ujjain 

(Hindiston) 
CCTV, mobil ilova, AI 

Tadbirlar 

davrida 

Katta yigʻinlarda boshqaruv 

sinovi 

Tallinn (Estoniya) Yagona raqamli boshqaruv Toʻliq 
Har bir xizmat 

integratsiyalangan 

Urganch 

(Oʻzbekiston) 

Modullar (Go Urgench, 

М-назорат, GPS) 

Bosqichma-

bosqich 

Mahalliy darajada 

integratsiya boshlangan 

 

Yuqorida koʻrib chiqilgan tajriba shuni anglatadiki, Urganch shahrida bosqichma-

bosqich shakllanayotgan raqamli boshqaruv tizimlari transformatsion iqtisodiyot 

sharoitiga moslashuvchan, ehtiyotkorlik bilan yoʻlga qoʻyilgan va real ijtimoiy-

iqtisodiy shart-sharoitlarni hisobga olgan modeldir. Bu yondashuv boshqa hududlar 

uchun ham amaliy va nazariy asosga ega boʻlishi mumkin. Agar mavjud modullar 

oʻzaro integratsiyalashsa, yagona boshqaruv platformasiga birlashsa, Urganch 

Oʻzbekistonda birinchi toʻlaqonli “aqlli shahar” modelining poydevoriga aylanishi 

mumkin. 

XULOSA VA TAKLIFLAR 

Oʻrganilgan materiallar asosida aniqlanishicha, Urganch shahrida raqamli 

boshqaruv tizimlari toʻliq “Aqlli shahar” modeli darajasiga yetmagan boʻlsa-da, 

amaliyotda bosqichma-bosqich shakllanayotgan modullar orqali transformatsion 

iqtisodiyot talablariga mos harakatlar amalga oshirilmoqda. Jumladan, murojaatlarni 

qayta ishlash, energiya samaradorligini oshirish, chiqindilarni nazorat qilish, mahalla 

darajasida monitoring oʻrnatish hamda transport yuklamalarini raqamli tahlil qilish 

yoʻnalishlarida ilk bosqichdagi texnologik yechimlar joriy etilgan. Bu jarayonlar 

shahar boshqaruvining shaffofligi, tezkorligi va samaradorligini oshirishga xizmat 

qilmoqda. 

Tadqiqot natijalariga tayangan holda quyidagi takliflar ishlab chiqildi: 

1. Urganch shahrida mavjud raqamli modullarni yagona integratsiyalashgan 

boshqaruv platformasiga birlashtirish maqsadga muvofiq. 

2. “Go Urgench”, “M-назорат” va “Термо 24” kabi ilovalar faoliyatini bir-biri 

bilan muvofiqlashtirish orqali fuqarolar murojaatlaridan tortib, infratuzilma 

monitoringigacha boʻlgan jarayonlarni avtomatlashtirish lozim. 

 
1 Muallif ishlanmasi 

3. Raqamli boshqaruv jarayonlarini tahlil qiluvchi mustaqil indikatorlar va 

baholash tizimlari ishlab chiqilishi kerak. 

4. Mahalla va tuman darajasida boshqaruvga raqamli texnologiyalarni tatbiq 

etishda xizmat koʻrsatuvchi xodimlarning malakasini oshirish boʻyicha tizimli 

treninglar tashkil etish zarur. 

5. Tajribani boshqa hududlarga tatbiq etishdan avval, Urganch modeli asosida 

qamrovli pilot dastur ishlab chiqilishi lozim. 

Urganch shahrida boshlangan bu raqamli boshqaruv tajribasi, toʻgʻri yoʻnaltirilsa, 

Oʻzbekistonning boshqa hududlari uchun ham takrorlanadigan, hayotga yaqin va 

iqtisodiy samaradorlikka erishuvchi modelga aylanishi mumkin. 

Sahifalovchi va dizaynerlar:  Sadikov Shoxrux Shuxratovich 

Abidjonov Nodirbek Odijon oʻgʻli 

 

 

 
 © Materiallar koʻchirib bosilganda “Marketing” ilmiy, amaliy va ommabop jurnali manba sifatida 

koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

masʼul. Tahririyat fikri har vaqt ham mualliflar fikriga mos kelavermasligi mumkin. Tahririyatga 

yuborilgan materiallar qaytarilmaydi. 

 

Mazkur jurnalda maqolalar chop etish uchun quyidagi havolalarga murojaat qilish mumkin. 

Ilmiy maqola, ommabop maqola, reklama, hikoya va boshqa ilmiy-ijodiy materiallar yuborishingiz 

mumkin.  

Materiallar va reklamalar pullik asosda chop etiladi.  

Bot:    @marketinjournalbot 

Тel.:    +998977838464, +998939266610 

Jurnalning rasmiy sayti: https://marketingjournal.uz 

